
39

Gran Dio, se mai da vostra provvidenza

Ne-i eterni decreti l’è prefisso,

Che da mæ impreisa a gloria e l'eccellenza

Per mi a segge sepolta in quest’abisso

Co-a vitta di mæ figgi e a mæ existenza,

E che un atro in mæ vece ô segge ammisso

Di mæ studii e fadighe a-ô frûto, e ô degge

Aveîne tûtto ô vanto, cosci segge!..


40

S’eî decretôu, che segge conosciûo

Questo mondo a l’Europa e servo a Cristo,

Solo scopo, pe-ô quæ son chi vegnûo,

Voî ne a vostra sapienza gh’ei provvisto:

Tutto l'onô a voî solo n’è dovûo:

A mi me basta che ne-ô nêuvo acquisto

Voî ve degnavi d’ûn navigatô

De mi ciù degno fâme ô precursô.


41

Forse a troppo aspiravo non pensando

Da mæ miscion ô corso chì compio;

I mæ figgi e i mæ fræ ve raccomando

E quanti in quest’impreisa m’han seguio...

E chi ô taxe, ô sospia, ghe va mancando

A forza e ô torna a cazze tramortio,

Restando, comme primma, sorve ô dûo

Schêuggio desteiso, immobile, boccûo.


42

Ma questa votta quæxi a-ô tempo stesso

Da man amiga scosso ô se sentiva:

O l'arve i êuggi subito e a-ô riflesso

D’uña luxe celeste chi ô ravviva

O se veddeiva un zoveno dappresso,

Che tutte in sommo graddo in lô ô riûniva

De bellezze terrene e perfezioîn

Senza a fragilitæ e i alterazioîn.

